Сиктса олысьяслысь олан условиеяссö бурмöдны отсалас 2012-2013 вояс вылö «Сикт социальнöя сöвмöм» республиканскöй дыр кадся торъя мога уджтас
Тайö уджтас лöсьöдöм йылысь Коми Республикаса Веськöдлан котырлысь тшöктöм кырымалiс Коми Республикаса Юралысь Вячеслав Гайзер. Документсö лöсьöдiс Коми Республикаса видз-му овмöс да сёян-юан министерство да сетiс Веськöдлан котырлы видлалöм вылö 2011 вося кöч тöлысь 30 лунöдз. Тшöктöм збыльмöдöм бöрся кутас видзöдны Коми Республикаса Юралысьöс вежысь Александр Буров.
Уджтас лöсьöдысьяслöн юöртöм серти, уджтас збыльмöдöм вылö республиканскöй бюджетысь лоö сетöма 110 миллион гöгöр шайт: 60 миллион шайт гöгöр – 2012 воын да 49 миллион шайтысь унджык – 2013 воын.  
Торйöн кö, уджтас серти кутасны мынтыны социальнöй сьöм сиктын олысь да олан условиеяс бурмöдöмын нуждайтчысь гражданалы, сы лыдын том семьяяслы да том специалистъяслы. Торъя стрöкаöн индöма ас олан керка стрöитны помалöм вылö, кодлöн дасьлуныс 50 прöчентысь абу этшаджык, социальнöй сьöм мынтöм вылö мероприятиеяс.
 Сiдзжö уджтас серти артыштöма сетны субсидияяс (рöскодысь 90 прöчентöдз) öткымын меставывса бюджетлы посёлокъясын биару да ва проводъяс нуöдöм вылö. Быть збыльмöдана условиеяс пиысь öти – муниципалитетъяслы сэтшöм жö туйвизьяс серти пöртны олöмö ассьыныс торъя мога уджтасъяс.
Уджтас лöсьöдысьяслöн донъялöм серти, уджтас сетас отсöг сиктын ас олан керкаяс стрöитöмын (овмöдасны 5 сюрсысь унджык квадратнöй метр öтувъя плöщадь), восьтас выль уджалан местаяс да лöсьöдас условиеяс социальнöй тöдчанлуна уджсикасъяса специалистъясöс сиктса олан пунктъясö кыскöм да сэнi овмöдöм вылö. 
